
Haridvareshvaralingasthana Varnanam

హరిద్వారేశ్వరలిఙ్గస్థానవర్ణనమ్  

దేవీ -

త్వత్తః శ్రుతాని  క్షేత్రాణి  పుణ్యాని పరమేశ్వర ।
లిఙ్గాని  దేవదేవేశ దర్శనాత్ పుణ్యదాని చ ॥ ౧॥
స్మరణాన్ముక్తిదానీశ పూజనాద్ జ్ఞానదాని  చ ।
అవిముక్తస్య మహిమా త్వయా నైవోపవర్ణితః   ॥౨॥
కిం వా తత్కారణం శమ్భో కిమన్యత్ త్వత్ప్రియఙ్కరమ్ ।
క్షేత్రమస్తి  మహాదేవ వద గుహ్యమపి ప్రభో  ॥ ౩॥
ఇతి దేవ్యా వచః శ్రుత్వా  కరుణారససాగరః ।
శఙ్కరః ప్రాహ  తాం దేవీం శ్రృణుధ్వం  మునిపుఙ్గవాః  ॥ ౪॥
ఈశ్వరః -
ఏష ద్వాదశలిఙ్గానాం  మహిమా జ్యోతిషాం శివే ।
మయా తవానుపూర్వేణ సేతిహాసం చ కృత్స్నశః ॥ ౫॥
అవిముక్తస్య మహిమా విశ్వేశస్యాపి వైభవమ్  ।
కథయామ్యగ్రతో  దేవి సఙ్గ్రహాదధునోదితః  ॥౬॥
త్రియమ్బకస్య  మహిమా తత్ర కిఞ్చిన్మయోదితః ।
అస్మిన్నేవాగ్రతో  దేవి సప్తమాంశే మహేశ్వరి ॥ ౭॥
వైభవం  విశ్వనాథస్య లిఙ్గానాం  చానుపూర్వశః ।
కావేరీ నామ దేవేశి నదీ పుణ్యా సరిద్వరా ॥౮॥
యథా భాగీరథీ గఙ్గా విన్ధ్యస్యోత్తరవాహినీ  ।
తథైవ  సా మహాదేవి విన్ధ్యాద్దక్షిణమాస్థితా    ॥౯॥
తత్రత్యదివ్యలిఙ్గానాం   క్షేత్రాణామపి  శఙ్కరి ।
వైభవం  కథయామ్యగ్రే అస్మిన్నంశే హి సప్తమే ॥ ౧౦॥
అధునాం సమ్ప్రవక్ష్యామి హరిద్వారస్య వైభవమ్  ।

సావధానమనాః పుణ్యం శ్రృణు  భూధరకన్యకే ॥ ౧౧॥
హరిద్వారమితి ఖ్యాతం తీర్థమీశానతుష్టిదమ్   ।
గఙ్గాయమునయోర్యత్ర  ప్రభేదో  దృశ్యతేంఽబికే ॥ ౧౨॥
తత్రాస్తి   లిఙ్గముత్కృష్టం   హరిణా పూజితం పురా ।
తత్రాస్తి   వనమున్మత్తగజేన్ద్రపరిసేవితమ్  ॥ ౧౩॥
కరేణుభిః పరివృతం మృగేన్ద్రైరుపశోభితమ్  ।
హిమవచ్ఛిఖరం చాన్యత్ కేదారాత్ పశ్చిమే స్థితమ్  ॥ ౧౪॥
నానాద్రుమశతోపేతం  తపస్విజనసేవితమ్ ।
వైఖానసైర్వాలఖిల్యైస్తథా     మునిగణైరపి  ॥ ౧౫॥
తపసః సిద్ధిమిచ్ఛద్భిః  తపఃస్థానమనుత్తమమ్  ।
రమ్యశార్దూలసంయుక్తః  (?) సరిద్భిః సాగరోపమైః  ॥ ౧౬॥
నీలతాలీవనోపేతం వాతఝర్ఝరపత్రకమ్   ।
గఙ్గా ప్రభూతా  యత్రాసీత్తత్రాస్తి    విమలం సరః ॥ ౧౭॥
కల్లోలమాలాకలితం  తమాలకదలీవృతమ్ ।
మన్దారతరుభిః  ఛన్నం మన్దమారుతవీజితమ్  ॥ ౧౮॥
సహస్రపత్రైః   కమలైః  శోభితం స్వచ్ఛవాలుకమ్ ।
తత్రాస్తి   లిఙ్గమీశాని  హరిద్వారేశ్వరాభిధమ్ ॥ ౧౯॥
తల్లిఙ్గమూలతో   దేవి గఙ్గా యత్ర వినిర్గతా  ।
దేవీ -

కథం గఙ్గా మహాదేవ హరిద్వారద్వినిర్గతా  ।
కిఞ్చ తత్కరణం శమ్భో వద మహ్యం మహేశ్వర ॥౨౦॥
మహేశ్వరః -
శ్రృణు  శైలసుతే  బాలే విశాలనయనేఽమ్బికే ।
విష్ణుః  పురా తపస్తప్యన్ మామారాధ్యావసచ్ఛివే ॥౨౧॥
భస్మాభ్యక్తతనుర్దేవి   త్రిపుణ్డ్రావలిభాసురః   ।
నీలిమాననభభ్రాజచ్ఛారదాభ్రగణో   యథా ॥౨౨॥
నీలతోయదమధ్యస్థత్రిపుణ్డ్రనడిదుద్యతః    ।
రుద్రమావర్తయంస్తస్థౌ  మమ పఞ్చాక్షరాదరః ॥౨౩॥

హరిద్వారేశ్వరం లిఙ్గం  బిల్వైరభ్యర్చ్య  సంస్థితః  ।
త్వత్పితుర్వారుణే దేవి శిఖరే రమయా తదా ॥౨౪॥
కాలం నిత్యే తపోరాశిః కాలకాలార్చనేన హి ।
రమన్తం తం తపస్యన్తం రుద్రాక్షవరధారిణమ్  ॥౨౫॥
రుద్రవిన్యస్తమనసం   రుద్రాధ్యాయజపాదరమ్  ।
ఫలపుష్పాణి చిన్వన్తీ భర్తుః పూజాప్రకల్పనే  ॥౨౬॥
దీపదా శఙ్కరస్యాగ్రే పాకకర్త్రీ శివాయ వై ।
నైవేద్యైస్తర్పయామాస    హరిద్వారేశమీశ్వరమ్ ॥౨౭॥
ఉత్ఫుల్లకమలైరీశం   కమలాపి సమార్చయత్ ।
హరిద్వారేశ్వరం లిఙ్గం  బిల్వపత్రైశ్చ  కోమలైః  ॥౨౮॥
॥ ఇతి శివరహస్యాన్తర్గతే  శివగౌరీసంవాదే హరిద్వారేశ్వరలిఙ్గస్థానవర్ణనం    సమ్పూర్ణమ్  ॥
-॥ శ్రీశివరహస్యమ్  । భర్గాఖ్యః  పఞ్చమాంశః । అధ్యాయః ౨౯॥ -

- .. shrIshivarahasyam . bhargAkhyaH panchamAMshaH . adhyAyaH 29.. -

Notes:

Shiva introduces to Devi the Vishveshwara (Vishwanatha) Jyotirlinga that would be detailed

in Amsa-07; and proceeds to brief Her about Haridwareshwara Linga near River Ganga,

where Shri Vishnu worshipped Shiva in order to get relief from the sin of killing an asura

because he was also a Shiva devotee.

The shloka numbers have been maintained per the source text.

